31 Augustus 2008

Vyftiende Sondag in koninkrykstyd

liturgiese voorstel vyfde sondag van  barmhartigheidsmaand

	Leesroostertekste

Fokusteks:

Matteus 16:21-28
Ander tekste: 
Eksodus 3:1-15; Jeremia 15:15-21;
                     
Psalm 26:1-8; Romeine 12:9-21

Sien Basisliturgie.


	Inleiding

Die kerk is die enigste organisasie wat ter wille van sy nie-lede bestaan, het iemand gesê. As Jesus sy dissipels leer wat sy doel en daarom ook die kerk s’n is, praat Hy van ’n kruisweg, ’n pad van selfverloëning ter wille van ’n wêreld in nood. God sien die nood van mense raak en wil hulle help (Eks 3, Ps 26). Daarom roep mense in hulle nood na Hom. God gebruik vandag sy kerk om hierdie nood aan te spreek.



	God versamel ons voor Hom

Gebed vir Barmhartigheidsondag

Sien hieronder vir die gebed. 


	Diens van die tafel

Lees die uittreksel uit die Belharbelydenis, wat by die Basisliturgie gegee is, by die nagmaalstafel wat volgepak is met die gemeente se bydraes vir noodleniging. 

Herinner die lidmate daaraan dat Jesus se liggaam gebreek is en sy bloed gevloei het, omdat God ons sondaars barmhartig was en vir ons verlossing bewerk het. Ons moet hierdie barmhartigheid verder dra.

’n Verteenwoordiger van ’n organisasie aan wie die gawes gaan, kan dit dan in ontvangs neem.



	Diens van die Woord
Voer ’n poppekas op waarin die NSRI uitgeroep word om drenkelinge, wat al ’n paar dae in ’n klein reddingsbootjie op die see ronddryf te gaan red. Die storm woed erg, maar hulle besluit tog dat hulle nie die noodseine van die drenkelinge kan ignoreer nie.

God ignoreer nooit die hulpgeroep van mense nie (Eks 3).


	Uitsending

Litanie vir Barmhartigheidsondag

Voorganger: 
Geliefdes, die Here wil ons gebruik om sy 

     
barmhartigheid aan die wêreld te betoon.

Gemeente: 
Ons wil leef soos ons Vader van ons vra.

Voorganger: 
Daarom moet ons liefde opreg wees.

     
Verafsku wat sleg is 

     
en hou vas aan wat goed is.

     
Betoon hartlike broederliefde teenoor mekaar;

     
bewys eerbied teenoor mekaar

     
en wees mekaar daarin tot voorbeeld.

Gemeente:  
Ons sal liefhê net waar ons gaan.

Voorganger: 
Ons moenie in ons toewyding verslap nie,

      
maar altyd geesdriftig bly 

      
en die Here dien.

Gemeente: 
Ons sal ons naaste toegewyd dien. 

Voorganger: 
Kom ons verbly ons in die hoop;

      
staan vas in verdrukking; 

      
volhard in gebed.

Gemeente:  
Ons sal nie in ons toewyding verslap nie.

Voorganger:  
Help die medegelowiges in hulle nood,

      
kom ons lê ons toe op gasvryheid.



	Musiek en sang

Lof:Lied 334 “God is liefde”; Lied 449 “Halleluja, ons loof U Heer”; Flam 5 “Daar is geen grens”; Flam “Kom ons loof en dank nou die Heer”

Verootmoediging: Lied 250 ”Gods wet vra al ons liefde”; Flam 39 “Ek wil kom stil word” 
	Diens van die tafel:  Lied 284

Uitsending: Lied 524 “God roep ons met woord en daad”; Lied 530 “Praat ek mense, eng’letale”; Lied 533 “Stuur ons, Here”; Flam 34 “Daarom”; Flam 41 “Beeld van God”; NSG 199 “Kruisgemeente kom” 


Voorstel

Gebed vir Barmhartigheidsondag

Here, U wat hierdie mense liefhet 

wat ek nie kan verdra nie,

U wat die harte verstaan van hulle

wat ek nie kan begryp  nie,

U wat die innerlike worsteling ken

van hulle wat ek ignoreer,

U wat die goeie motief sien in mense se optrede

wat ek as skynheilig beskou –

Open tog my oë en my hart.

U ken my beter as wat ek myself ken;

U het my liewer as wat ek myself het . . .

Here! Leer my liefhê met u liefde.

Here, U wat hierdie mense liefhet 

wat ek nie kan verdra nie,

U wat die harte verstaan van hulle

wat ek nie kan begryp  nie,

U wat die innerlike worsteling ken

van hulle wat ek ignoreer,

U wat die goeie motief sien in mense se optrede

wat ek as skynheilig beskou –

Open tog my oë en my hart.

U ken my beter as wat ek myself ken;

U het my liewer as wat ek myself het . . .

Here! Leer my liefhê met u liefde (uit: “Die Groot Gebedeboek”  76).

preekstudie – MATTEUS 16:21-28

Teks en konteks

Hierdie gedeelte kom in al drie sinoptiese evangelies grootliks ooreen, selfs in die volgorde van die onderdele. Dit volg ook telkens op die belydenis deur Petrus aangaande Jesus as die Christus. Hier “openbaar” (by Mark – “leer”) Jesus aan sy dissipels sy lydensweg. Die  gedeelte word deur Matteus sterk geanker aan die voorafgaande deur die woorde “van toe af”. Petrus se voorafgaande belydenis van Jesus as die Christus (Messias), die Seun van die lewende God, word  dus hier doelbewus gekontrasteer met sy onwilligheid/onbegrip dat Jesus die kruisweg moet loop. Petrus se woorde beteken letterlik: “Mag God u genadig wees”, maar kan op grond van die betekenis daarvan in die Septuaginta weergegee word met: “Dit sal nie gebeur nie!” Net so sterk as wat Petrus hom uitdruk, is Christus se reaksie op sy optrede waardeur hy soos Satan (Matt 4:1-11) ’n versoeker (struikelblok) word wat God se plan wil dwarsboom. In hierdie gedeelte kruis die verhale van Jesus en van Petrus soos dit deur die Matteusevangelie loop. In Petrus, as verteenwoordiger van die kerk sien ons boonop die twee kante van die kerk se bestaan: belydend en immer in die gevaar van dwaling, uitverkies en onder die gerig. Soos in die res van Matteus loop die spanningslyn van die keuse wat die mens moet maak, met die verskriklike moontlikheid van afval en oordeel, deur die hele teks. Reeds in Matteus 4:17 hoor ons. “Bekeer julle . . .” In ons gedeelte word die keuse gekonkretiseer in die bereidheid om nie net Jesus sy kruispad te laat loop nie, maar Hom te volg deur jouself te verloën en self jou kruis op te neem. Die mens staan  daagliks in gevaar om sy/haar lewe te verloor in die poging om dit te bewaar, of omdat hy/sy die wêreld wil verkry. 

Hierdie gedeelte vorm egter deel van ’n geskrif wat “evangelie”, goeie nuus, genoem word. Wat is die evangelie wanneer ons hoor dat ons Messias gekruisig moes word, en dat ons die menslik onmoontlike moet doen (selfverloëning) as ons nie ons lewe wil verloor nie? Die evangelie sien ons as ons wegkyk van ons af (Petrus) na Jesus, die mensgeworde Seun van God, wat  nié voor die versoeking (Petrus) geswig het nie, maar die kruispad enduit geloop het. Die evangelie lê ook in die goddelike “moet” wat agter hierdie kruisweg lê, in die opstanding na drie dae wat reeds saam met sy lyding en dood aangekondig word, en die wederkoms in heerlikheid wat reeds in vooruitsig gestel word. 

By hierdie laaste gedeelte verwys Matteus na elkeen se “dade” wat deur die Seun van die mens  beloon sal word (Mark – “die wat Hom nie verloën het nie”). Binne die konteks van hierdie gedeelte moet ons die “dade” (’n belangrike tema in Matt) verstaan as dade van selfverloëning in navolging van Jesus op sy kruisweg. Onthou, dit gaan nie maar net om selfverloëning en kruisdra/lyding as sodanig nie, maar om selfverloëning en kruisdra/lyding as volgelinge van en ter wille van Christus. Omdat dit die lydende, opgestane, weder-komende Christus is wat nagevolg word, kan ons die sekerheid hê dat ons ons lewe sal vind as ons Hom volg! Op grond van sy weg wat Hy gewillig enduit geloop het, kan Hy aan sy dissipels wat Hom volg, deur hulle lewe te “verloor”, die belofte voorhou dat hulle juis so hulle lewe sal vind! Hy, en net Hy, laat hierdie vreemde rekenkunde klop. Daar wag beloning op ons selfopofferende diens aan die einde, net omdat daar ’n Christus is wat sy werk volbring het en wat weer kom, met die gesag om ons te beloon.  

Die vraag: “Wat sal die mens gee in ruil vir sy lewe?” beklemtoon hoe kosbaar jou lewe is wat jy nie deur die verkeerde keuse moet verloor nie. Al weg na die lewe is die navolging van Christus (ook die oproep in 4:17: “Bekeer julle . . .”, word moontlik gemaak deur die evangelie, “.  . . want die koninkryk van die hemel het naby gekom”). Dat die navolging en dade van die gelowige altyd in hierdie eskatologiese verwagting van Christus se nabye wederkoms moet plaasvind, toon die opmerking aan die einde dat sommige van die dissipels nie die dood sal sien voordat hulle die Seun van die mens in sy koninkryk sien kom het nie. Daar is die siening dat Jesus Hom misgis het in sy nabye verwagting van die koms van die koninkryk. K Giles wys daarop dat daar in al drie die sinoptiese evangelies uitsprake is wat op ’n langer tydsverloop dui, terwyl die koninkryk ook reeds ’n werklikheid in en deur Jesus is (vgl Matt 28:18, 20). Jesus maak dit ook duidelik dat net die Vader die dag van die wederkoms ken. Terwyl die gelowiges weet dat dit nog lank kan duur voor die wederkoms, moet hulle weet dat in hulle navolging van Christus elke dag (en selfverloëning wat dit meebring), die koninkryk werklik aanbreek (die Messiaskoning werklik heers en triomfeer) en dat Hy enige oomblik in volle heerlikheid met sy beloning kan kom. 

Thomas van Kempis het in die vyftiende eeu ’n boekie, Om die Navolging van Christus, geskryf wat een van die mees gedrukte boeke naas die Bybel sou word. Met die waardering wat ’n mens vir hierdie werk het, teen die agtergrond van die verwêreldliking van die kerk in sy tyd (en vandag!), ontdek ons tog by Thomas die gevaar om die navolging van Christus te sien as ’n wegtrek uit die wêreld na ’n kloosterlewe en ’n mistieke, innerlike reis. Christus, die Een vir wie ons volg, het egter juis in die wêreld ingegaan en aan mense in hulle konkrete nood barmhartigheid en uitkoms gebied. Daar was dan ook in die vorige eeu ’n fel reaksie teen ’n Christendom wat die naam Christus dra, maar die nood en verdrukking in die wêreld by hulle laat verbygaan of selfs daaraan deelneem! Teoloë soos Bonhoeffer, wat in die tyd van die Naziregering letterlik vir sy geloofsoortuigings met sy lewe geboet en ’n boek The cost of Discipleship geskryf het, het vir ’n “religionless Christianity” gepleit. “Christ cannot be shut up in the sacred society of the church,” het hy gesê. Die skeiding tussen kerk en wêreld moes vedwyn (Vgl Harvey Cox se boek The Secular City). 

Daar lê egter ook ’n gevaar daarin om die navolging van Christus te laat opgaan in aktivisme en sosiale betrokkenheid. Ons betrokkenheid by die wêreld gaan ook weer versand as ons dit nie daadwerklik doen soos in Matteus 16:24 nie – as navolgers van Chrístus, die gekruisigde en opgestane Here. Dan verdwyn die angstigheid uit ons selfopofferende diens omdat ons diens volg op sy oorwinning. Dit gaan nie om mistiek of verinnerliking nie, maar om ’n werklike vertroue op en gehoorsaamheid aan die Here wat my elke dag uitstuur, nadat Hy ook oor my sy barmhartigheid, vergifnis en heelmaking uitgegiet het. Hierdie navolging, hierdie vertroue op Hom, hierdie soeke na sy wil, laat ons noodwendig telkens op ons knieë begin met sy Woord in ons hand – in ons binnekamers en as gemeente in die erediens en by die sakrament – voor ons die wêreld invaar. Daar, op ons knieë, begin die bekering, die navolging van Christus, die afsterwe van die ou mens met sy/haar planne en agendas. Daar openbaar die Skrif aan ons Jesus as die Christus wat oorwin het, en die wêreld as sy wêreld. Daar ontvang ons genade sodat ons dit met blydskap in die wêreld kan gaan uitdeel.    

Preekvoorstel 

(Toegespits op Barmhartigheidsondag.)

Teksvers: Matteus 16:24: As iemand agter My aan wil kom, moet hy homself verloën, sy kruis dra en My volg” (of 16:25 of 27).

Inleidend: (Hier kan die dramatiese gang vanaf die vorige perikoop tot by die oproep in 16:24 oorgedra word..) In die gedeelte van Matteus 16:13-28 kruis die verhale van Jesus (die Verlosser) en Petrus (die mens). Eers (in 16:13-20) word aan ons geopenbaar wie Jesus is. Hy is die Christus, die langverwagte Messias-koning, die Seun van die lewende God. Daarna (in 16:21-28) openbaar Jesus aan ons sy weg, dat Hy, die Messias-koning, na Jerusalem moet gaan om daar te ly, doodgemaak te word en op die derde dag op te staan. Nou skuif die aandag na die antwoord van die mens, Petrus. Die mens soek ’n kortpad na die heerlikheid, ’n kitsoplossing – ’n Messias wat hulle vyande met een woord in die see sal jaag. Die mens soek nie ’n Messias-koning wie se pad kruislangs loop nie. Toe Petrus egter driftig in Jesus se pad gaan staan, verwyder Jesus hom net so driftig omdat Petrus, soos Satan in 4:1-11, God se plan wil dwarsboom. Jesus maak dit nou boonop duidelik dat almal wat Hom wil volg, hulle moet verloën, hulle kruis opneem en Hom volg. Dit is ook die oproep wat vandag tot ons kom. Om te verstaan wat dit beteken om Jesus te volg, moet ons ons oë op Hom gerig hou. Dan sien ons ook die evangelie wat dit moontlik maak om Hom te volg!

1. Die Jesus vir wie ons volg, is die Barmhartige wat ons lei na die wêreld met sy nood. 

Daar kan verkeerdelik oor die navolging van Christus gedink word as ’n mistieke of innerlike reis wat die mens uit die “wêreld” uit wegneem om so sy siel te red. As ons egter na Jesus kyk, sien ons dat Hy juis na die wêreld gekom en van die begin tot die einde van sy lewe die mense van die wêreld in hulle konkrete nood opgesoek het. Deurlopend het Hy by die siekes gaan stilstaan, hulle aangeraak en genees, die hongeres gevoed, die besetenes bevry . . . Om Christus te volg kan dus niks anders beteken nie as om na die wêreld met sy nood te gaan en so die nood van die wêreld in jou hart te laat inkom. Die selfverloëning waarom dit hier gaan, beteken juis om soos Christus en ter wille van Hom, jou tyd, gemak, middele, talente, gemoedsrus . . . op te offer, diensbaar te maak aan ander in hulle nood. Die waarskuwing in sy laaste preek in Matteus (25:31-46) laat hieroor geen onduidelikheid nie: “Ek was honger . . . dors . . . ’n vreemdeling . . . sonder klere . . . siek en in die tronk, en julle het My nie versorg nie!

2. Goeie Nuus: Dan gee Jesus ons lewe vir ons terug, en beloon ons by sy wederkoms.

In 16:25 vind ons die vreemde rekenkunde van die evangelie: As jy jou lewe verloor en weggee, sal jy die lewe vind, dit volmaak – terwyl die een wat sy lewe wil behou (en die rykdom van die aarde wil beërwe) sy lewe as sinloos en betekenisloos sal verloor. Die Goeie Nuus is verder dat Jesus met sy wederkoms, wat altyd naby is, ons sal beloon vir al die ure van opoffering en lyding wat ons vir Hom en sy mense in nood deurgemaak het.

3. Goeie Nuus: Ons onvolmaakte werk volg op Jesus se volmaakte werk.

Nou moet ons egter nie weer wegkyk van Christus af na ons toe nie! Dit is nie ons selfopoffering (wat maar altyd onvolmaak bly) wat hierdie beloning waarborg nie! Kyk na Christus vir wie jy volg! Dit is Hy, die gekruisigde en opgestane Here, wat ons beloning, ’n nuwe vol en ewige lewe, waarborg. Die evangelie in hierdie gedeelte is dat Jesus, jou Messias-koning, sy werk klaargemaak, die kruispad enduit geloop het, selfs die versoekings wat vanuit sy binnekring gekom het, oorwin. Jou (onvolmaakte) werk volg as antwoord op sy volmaakte werk!

Omdat Hy sy werk volbring het, daarom kan jy jou verloën en met jou kruis Hom volg! Jy lê jou lewe af, gee dit weg, nie sodat Hy jou moet verlos nie, maar omdat Hy jou verlos het. Omdat Hy sy barmhartigheid op Golgota oor jou uitgegiet het, daarom gee jy nou ook jou lewe weg in die wêreld deur jou diensgetuienis, deur self barmhartig te wees, ook teenoor jou vyande en God se verlossingsplan in die plek van jou eie planne te stel. 

Daarom behandel die Heidelbergse Kategismus ons goeie werke in die derde deel by dankbaarheid en sê dat goeie werke slegs dié is wat uit ’n ware geloof gedoen word. Dit beteken werke wat ons gedoen het omdat ons glo dat Jesus vir ons gesterf en opgestaan, ons verlos en sy barmhartigheid oor ons uitgestort het. Dit gaan nie om werke wat ons daar eenkant in ongeloof doen asof ons nog nie ’n Verlosser het nie, maar om werke wat ons in die teenwoordigheid van ons Verlosser doen, as sy volgelinge! Eintlik gaan dit steeds om sy werk wat Hy deur ons doen!

4. Begenadigdes wat genade uitdeel.

As jy jou barmhartigheidswerk so doen, uit ’n ware geloof, as volgeling van Christus – dan eers het jy vol hande, hande vol genade, wat jy, self ’n begenadigde, kan uitdeel. Dan is jou barmhartigheidswerk nie meer ’n angstige demonstratiewe soeke na erkenning en roem wat dit juis waardeloos maak nie (vgl 1 Kor 13:3). Dan is jou barmhartigheidswerk nie ’n manier om ander afhanklik te hou (om die sinvolheid van jou bestaan te handhaaf) nie, maar word dit ’n uitnodiging tot ander om self agter Christus aan te kom, ook hulleself te verloën, en sy konings, profete en priesters in die wêreld te word. Dan deel jy ook nie jou eie liefde of jammerte uit nie, maar Christus se liefde, sy verlossing, wat jy as sy volgeling ontvang het en aan ander mag aanbied. Dan is jou barmhartigheidswerk nie meer paniekerige, menslike plakwerk aan ’n vinnig agteruitgaande wêreld nie, maar die koninkryk wat werklik aanbreek, omdat die Koning wat jy volg, werklik daar by die siekbed, sopkombuis, gevangenis . . . teenwoordig is – deur jou, sy volgeling, sy verteenwoordiger!

Oproep: Deur die lyding, sterwe, opstanding en wederkoms van Christus giet God sy oneindige barmhartigheid oor jou uit! Soos Hy besluit het om langs die kruisweg van Christus aan ons barmhartigheid te bewys, het Hy ook besluit dat die weg van sy barmhartigheid na die wêreld deur jou moet loop, deur jou hart, jou gebede, jou hande. Kruisig daarom vandag aan die kruis van Christus, jou ou mens met sy selfsug en gemaksug – en volg Hom, na sy wêreld in nood. 

